
Arabako Foru Aldundiak 2,57 milioi euro erabiliko 
ditu lurraldean alokairu sozial eta babesturako 
etxebizitzak birgaitzeko 
 
Vitoria-Gasteiz, 2026ko urriaren 13a. Foru Gobernuaren Kontseiluak, Lurralde Oreka eta Lurralde 

Antolamendu Departamentuak proposatuta, 2.568.964,61 euro ematea onartu du gaur, alokairu sozial 

eta babestura bideratutako etxebizitzak birgaitzeko dirulaguntzetarako. Laguntza horiei esker, Arabako 

hainbat udalerritako eta kontzejutako udalek eta administrazio-batzarrek sustatutako hamabi jarduera 

babestu ahal izango dira, eskuragarri dagoen etxebizitza-eskaintza handitzeko eta etxebizitza 

eskuratzeko aukera errazteko. 

 

Ebazpen hori Arabako Foru Aldundia lurraldeko bizitegi-beharrei erantzuteko garatzen ari den 

etxebizitza-politikaren zati da, batez ere udalerri txikiagoetan; izan ere, udalerri horietan, etxebizitzarik 

ez izatea da biztanleak finkatzeko eta herrien garapena bultzatzeko oztopo nagusietako bat. 

 

Dirulaguntzak alokairu sozial edo babestuaren merkatuan sartzeko eta gazteen emantzipazioa 

bultzatzeko etxebizitzak erostea eta birgaitzea finantzatzeko 2026ko deialdiaren barruan sartzen dira. 

Zehazki, gaur onartutako akordioa alokairu sozial edo babesturako etxebizitzak birgaitzeko lerroari 

dagokio, eta kasu guztietan bitartekaritza publikoa izango du. 

 

Dirulaguntza handienak Artziniegako Udalari (960.000 euro), Asparrenako Udalari (672.000 

euro) eta Lantziegoko Udalari (288.000 euro) dagozkie. Aipatzekoa da, halaber, Espejoko 

Administrazio Batzarrari emandako 252.720 euroko laguntza. 

 

Ebazpenak Okondo, Añana eta Kuartangoko udalentzako dirulaguntzak ere jasotzen ditu, baita 

Bergüenda, Tuesta eta Villanueva de Valdegoviako administrazio batzarrentzako ere. Azken bi 

erakunde horiek, Kuartangoko Udalarekin batera, hainbat espedienterekin agertzen dira ebazpenean, 

diruz lagundutako hamabi jarduketak osatu arte. 

 

Programak aukera ematen du diruz lagun daitekeen aurrekontuaren % 85 finantzatzeko jarduera 

jakin batzuetan, eta beste batzuek, berriz, % 75eko laguntzak jasotzen dituzte, deialdian ezarritako 

baldintzen eta aplika daitezkeen gehieneko mugen arabera. 

 

Deialdiak, hasiera batean, lau milioi euroko zuzkidura zuen linea horretarako. Baldintzak 

betetzen dituzten eskabideen zenbateko osoa aurrekontu erabilgarria baino txikiagoa denez, jarduera 

onargarri guztiei erantzun ahal izan zaie, haien arteko lehentasun-ordena ezarri beharrik gabe. 

 

Bi urte jarduketak gauzatzeko 

Erakunde onuradunek 24 hilabeteko epea izango dute, ebazpena argitaratzen denetik, birgaitze-lanak 

egiteko. 

 

Laguntzak hiru fasetan ordainduko dira. Lehen % 50 2026 amaitu baino lehen ordainduko da, 

obra-lizentzia edo hura legez ordezten duen dokumentua aurkeztu ondoren. Bigarren % 25 2027tik 

aurrera ordainduko da, lehen ordainketari dagozkion gastuak justifikatu ondoren, eta gainerako % 25a 

gastu osoa justifikatu ondoren. 

Laguntza-ildo horrekin, Arabako Foru Aldundiak lehendik dauden etxebizitzak eta higiezinak 

aprobetxatu nahi ditu bizitegi-eskaintza handitzeko, tokiko erakundeei laguntzeko eta pertsona 

gehiagok beren bizi-proiektua Arabako herrietan gara dezaten errazteko. 

 

Ekimenak bat egiten du etxebizitzaren arloko gainerako foru-jarduketekin, higiezinak 

mobilizatzeko, haien birgaitzea sustatzeko eta lurralde osoan bizitegi-aukera berriak eskaintzeko.  

mailto:eferreira@araba.eus
https://prentsa.araba.eus/es/inicio


 

 

Prentsa Oharra 

Nota de Prensa 
 

 

 

Elena Ferreira Sebastián – eferreira@araba.eus -  945 18 18 93 – prentsa.araba.eus 

 
  

Foru Aldundiak 272.000 euro jarriko ditu Arte 
Ederren Museoaren eraginkortasun energetikoa 
hobetzeko 
 
Kanpoko arotzeriaren zati bat berrituko du, eta mantentze- eta hobekuntza-
lanak egingo ditu 
 
Arabako Foru Aldundiak 272.0000 euro baino gehiago inbertituko ditu datozen hilabeteetan Arte 

Ederren Museoan, haren eraginkortasun energetikoa hobetzeko eta eraikina mantentzeko eta isolatzeko 

hainbat lan egiteko. Esku-hartzerik garrantzitsuena lehenengo solairuko kanpoko arotzeria osoa 

ordezkatzea izango da, begiratoki nagusikoa barne. 

 

Foru Gobernuaren Kontseiluak gaur onartu du Pazos, Construcciones y Restauraciones SL enpresari 

esleitzea Arabako Arte Ederren Museoko lehen solairuko kanpoko arotzeriak ordezteko, bai eta 

mantentze-lanak eta iragazgaizte-lanak egiteko ere, 272.579 euroan (BEZa barne) eta sei hilabeteko 

epean. Lanak udazken honetan hasi eta 2027ko udaberrian amaituko dira. 

 

Kontratu horri esker, lehenengo solairuko kanpoko arotzeria erabat berritu ahal izango da, isolamendu 

termiko eta akustikoaren baldintzak hobetzeko eta pinakotekaren barruko ondarea babesteko. 

Begiratoki nagusiko arotzeria ere berrituko da, funtzionaltasuna eta balio estetikoa eta arkitektonikoa 

berreskuratuz. 

 

Horrez gain, mantentze-lanak aurreikusten ditu, hala nola, sarrerako pabiloiaren fatxada nagusiko beira 

bat ordeztea, isolamendua hobetzeko; kanpoko zoladura konpontzea; hiri-altzariak garbitu eta 

pintatzea; sotoko solairuaren kanpoko horma iragazgaiztea; solairu horretako biltegiratze-espazioetako 

beira-babesak instalatzea; eta zenbait beiratan segurtasun-xaflak jartzea. 

 

Arestian deskribatutako lanez gain, hodien benetako egoera identifikatzeko eta patologia batzuen 

jatorria detektatzeko, lurpeko saneamendu-sarea ikuskatuko da.  

Foru Aldundiak 268.000 euro inbertituko ditu bulego 
tekniko berrietan efizientzia energetikoa hobetzeko 

Iparraldeko eta ekialdeko fatxadetako leihoak ordeztuko ditu 

Arabako Foru Aldundiak 268.000 euro baino gehiago inbertituko ditu datozen hilabeteetan "Bulego 

tekniko berriak" eraikinean, isolamendu termikoa eta akustikoa hobetzeko.   Esku hartze honen bidez, 

1988an jarri ziren eraikinaren iparraldeko, eta ekialdeko fatxadetako jatorrizko leihoen ordez, zurezko 

arotzeria eta eraginkortasun energetiko handiko kristal hirukoitza jarriko dira.   

 

Foru Gobernu Kontseiluak gaur onetsi du Probintzia plazako 5 zenbakian kokatuta dagoen 

bulegoen foru eraikineko arotzeriaren zati bat ordezteko obrak Kamy Vertical SL enpresari adjudikatzea, 

268.094 euroan, BEZa barne, eta bost hilabeteko epean egiteko. Aurreikusitako egutegiaren arabera, 

obrak udazkenean hasiko dira, kontratua adjudikatu eta sinatu ondoren, eta 2027ko lehen lauhilekoan 

amaituko dira.  

 

Zurezko jatorrizko leihoak "bulego tekniko berrietan"; han daude foru zerbitzu hauek: Hirigintza, 

Ekonomia Garapena, Lurralde Oreka, Kultura Ekintza eta Historia Ondarea. Leiho horiek arazoak eta 

desorekak dituzte, eta horrek aire infiltrazioak eragiten ditu, beroa galtzea eragiten baitute neguko 

hilabeteetan, eta gehiegi berotzea udako hilabeteetan. Emaitza da energia gastu handiagoa eta konfort 

termiko txikiagoa.   

 

Hori dela eta, Enplegu, Merkataritza, Turismo eta Foru Administrazioaren Sailak eraikinaren 

iparraldeko eta ekialdeko fatxadetako leihoak kenduko ditu, eta haien ordez, zubi termikoaren 

hausturarekin ijeztutako zurezko arotzeria berria jarriko du, eta, horrekin batera, argon gasezko ganberak 

eta eguzki kontrola duten kristalak dituen kristal hirukoitza, ekialdeko fatxadaren kasuan.   

 

Arotzeria berriak inguratzailearen portaera termikoa hobetuko du, bai eta isolamendu akustikoa 

ere, eta, beharrezkoa denean, eguzki babeseko elementuak izango ditu (veneziarrak, gortina tolestuak, 

estoreak, etab.).  

 

Esku hartze hori foru eraikinen energia efizientzia hobetzeko Cristina González Enplegu, 

Merkataritza, Turismo eta Foru Administrazioaren Saileko diputatuak Arabako Batzar Nagusietan 

hartutako konpromisoa betetzearen barruan dago.  

Foru Aldundiak 263.000 euro inbertituko ditu Kultur 
Etxean efizientzia energetikoa hobetzeko 

Hegoaldeko, mendebaldeko eta iparraldeko fatxadetako leihoak 

ordeztuko ditu 

Arabako Foru Aldundiak 263.0000 euro baino gehiago inbertituko ditu datozen hilabeteetan Ignacio 

Aldecoa Kultur Etxean, isolamendu termikoa hobetzeko bai neguan, bai udan. Esku hartze horren bidez, 

1976an jarri ziren eraikinaren hegoaldeko, mendebaldeko eta iparraldeko fatxadetako jatorrizko leihoen 

ordez, arotzeria metalikoa eta efizientzia energetiko handiko kristalak dituztenak jarriko dira.   

 

Foru Gobernu Kontseiluak gaur onetsi du Pazos Construcciones y Restauraciones SL enpresari 

adjudikatzea Ignacio Aldecoa Kultur Etxeko arotzeriaren zati bat ordezteko obrak, 263.608 eurotan, 

BEZa barne. Enpresak lau hilabeteko epea izango du lanak egiteko. Aurreikusitako egutegiaren arabera, 

obrak udazkenean hasiko dira, kontratua sinatu ondoren, eta 2027ko lehen hiruhilekoan amaituko dira.  

 

Askotariko erabileretarako eraikinaren fatxaden azalera handi bat leihoek hartzen dute. Jatorrizko 

leihoek, antzinakoak direnez, ez dituzte betetzen energia efizientziako egungo estandarrak, eta neguko 

hilabeteetan bero galera handiak eragiten dituzte, eta udako hilabeteetan, aldiz, gehiegizko berotzea, eta 

horrek energia gastua handitzen du eta konfort termikorik eza eragiten du.  

 

Hori dela eta, eta eraikina bero boladetarako babesleku klimatiko izendatu denez gero, Enplegu, 

Merkataritza, Turismo eta Foru Administrazioaren Sailak eraikinaren hegoaldeko, mendebaldeko eta 

iparraldeko fatxadetako 70eko hamarkadako leihoak kenduko ditu, eta haien ordez, efizientzia 

energetiko handiko metalezko arotzeria berria jarriko du, bai eta argon gasezko ganberak eta emisibitate 

txikiko kristalak dituen beira hirukoitza ere.   

 

Hegoaldeko eta mendebaldeko fatxaden bidez berotzen da gehien eraikina; iparraldeko 

fatxadaren bidez, berriz, galtzen da bero gehien. 

 

Lehendik dauden arotzeriak desmuntatu eta horien modulu egitura eta itxura bera izango dutenak 

jarriko dira, eta, horrela, eraikinaren itxura arkitektonikoari eusten zaiola bermatuko da. Horrez gain, 

leihoen eta haien perimetroaren arteko zubi termikoak ahal den neurrian saihesteko, eta balizko 

gainazaleko kondentsaziorik izan ez dadin, isolamendu termikoz forratuko da barnealderantz.  

 

Leiho berrien irekitze sistemak errazago garbitzea ahalbidetuko du, eta leihoak ardatz aldagarriko 

irekieran ipini ahal izango dira, espazioen aireztapen natural efizientea lortzeko. Irekiera logikoko 

helduleku bat instalatuko zaie, giltzarik behar izan gabe irekiera mugatuko duen gailu sekuentziatzailea 

edukiko duena. Horrela, eraikinaren segurtasuna ziurtatuko da (baimendutako langileek eragingailu 

espezifiko bat izango dute leiho horietan erabiltzeko). 

 

Eraikuntza memorian zehazten diren arotzeriak eta beirek energia efizientziako estandar altuak 

beteko dituzte, eta oso transmisio balio txikiak eta estankotasun handia izango dituzte. Konfigurazio 

berriari esker, eraikin berrietarako kode teknikoak ezartzen duen eguzki kontrolaren betekizuna beteko 

da, eta horrek esan nahi du bero egunetan konfort termikoa nabarmen hobetuko dela. 

Cristina González Enplegu, Merkataritza, Turismo eta Foru Administrazioko Saileko diputatuak 

Arabako Batzar Nagusietan foru eraikinen energia efizientzia hobetzeko hartutako konpromisoaren parte 

da esku hartzea.  

Foru Aldundiak eguzki energiako proiektu bat 
finantzatuko du, hornidura elektrikoa bermatzeko 
Kubako adinekoen bi egoitzatan  

96.428 euroko dirulaguntza eman dio Euskal Fondoari, sistema fotovoltaikoak 
instalatzeko Habana Zaharreko bi egoitza zentrotan 

 

Foru Gobernu Kontseiluak gaur goizean onetsi du 96.428 euroko zuzeneko dirulaguntza ematea Euskal 

Fondoari (Lankidetzarako Tokiko Euskal Erakundeen Elkartea), nazioarteko lankidetza proiektu bat 

garatzeko Kuban, Habanako hirigune historikoan dauden adineko pertsonentzako bi egoitzen hornidura 

elektrikoa indartze aldera.  

Laguntzak Habana 620 eta San Ignacio eta Lamparilla egoitzetan sistema fotovoltaiko 

autonomoak instalatzea finantzatuko du, Habanako Hiriko Historialariaren Bulegoak kudeatuta. 

Helburua da hornidura elektriko jarraitua bermatzea bereziki kalteberak diren adinekoei arreta ematen 

dieten zentro batzuetan, herrialdean izaten diren elektrizitate mozketa ugariak direla eta. Esku hartzeak 

zuzenean 136 pertsonari egingo die mesede; haietatik 82 emakumeak izango dira eta 54 gizonak. 

Gainera, zeharkako eragina izango du egoitza baliabide horien zaintza zerbitzuei lotutako beste 12 

pertsonengan. 

Kubako egoera humanitarioa okertu egin da azken urteotan, erregai eskasiaren, itzaltze luzeen 

eta oinarrizko zerbitzuak eskuratzeko zailtasunen ondorioz. Inguruabar horiek bereziki eragiten diete 

adinekoei eta ekipamendu elektrikoen, sendagaien kontserbazioaren edo funtsezko osasun zerbitzuen 

mende dauden pazienteei. 

Berdintasun, Euskara eta Gobernantza Sailak proposatuta onetsitako proiektuak eguzki panelak, 

biltegiratze bateriak eta bi zentroen energia autonomia bermatzeko beharrezkoak diren beste ekipo 

batzuk eskuratzea eta instalatzea aurreikusten du. Gainera, haiek kudeatzeaz eta mantentzeaz arduratzen 

diren langileak gaitzeko jarduketak barne hartzen ditu. Esku hartzea sei hilabetetan egitea aurreikusten 

da.  

Euskal Fondoak ehun euskal toki erakunde baino gehiago biltzen ditu, eta Arabako Foru 

Aldundia da elkarte horren zuzendaritza batzordeko kide. Bi hamarkada baino gehiagoko lankidetza 

ibilbidea du Habanako Historialariaren Bulegoarekin adinekoen eta desgaitasuna duten pertsonen bizi 

kalitatea hobetzeko proiektuetan. 

Dirulaguntza hori zuzenean eman da interes humanitarioa duelako eta Euskal Fondoak 

esperientzia egiaztatua duelako Kuban lankidetza ekimenak garatzen. 

Ekimen hau EAJ/PNVren eta PSEren gobernu taldearen eta Elkarrekin Araba-Podemos 

batzarkide taldearen arteko aurrekontu akordioaren barruan kokatzen da. 

Arabako Foru Aldundiak kriptoaktiboen eremuko 
zerga gardentasuna eta iruzurraren aurkako 
borroka indartzen dituen dekretu bat onetsi du  
 
Araudiak Europako esparru berrira egokitzen du foru legeria, eta informazio 
betebehar berriak ezartzen ditu aktibo digitalen zerbitzuen operadore eta 
hornitzaileentzat  

 
Gobernu Kontseiluak oniritzia eman die kriptoaktiboen zerbitzuen hornitzaile jakin batzuen arreta 

egokiari eta informazio betebeharrei buruzko arauei. 

 

Zerga araudiaren eguneratze bat da, kriptoaktiboen arloko Europako eskakizun berriak sartzeko. 

Helburua da zerga gardentasuna indartzea, nazioarteko informazio trukea hobetzea eta zerga iruzurraren 

aurkako borroka indartzea. 

 

Araudi berriak informazio eta arreta betebeharrak ezartzen dizkie kriptoaktiboen zerbitzuen 

hornitzaileei. Hornitzaile horiek erabiltzaileak identifikatu, haien zerga egoitza egiaztatu eta aktibo 

digital horiekin egindako eragiketei buruzko informazioa jakinarazi beharko dute. 

 

Era berean, Kriptoaktiboen Operadoreen Erregistro bat sortu da, eta aktibo horien zaintzari eta 

atzerrian daudenei buruzko informazio betebehar gehiago egongo da, zerga lankidetzako nazioarteko 

estandarrekin bat etorriz. 

 

Araudiak aukera emango dio Foru Ogasunari txanpon birtual horiei lotutako eragiketei buruzko 

informazio osoagoa izateko, eta Europar Batasuneko eta nazioarteko lankidetza mekanismoei atxikitako 

beste herrialde batzuetako zerga administrazioekin trukatzeko. 

 

Neurri horrekin, Arabako Foru Aldundiak zerga sistema ekonomiaren digitalizazio gero eta 

handiagoari egokitzen dio, eta Foru Ogasunari tresna berriak ematen dizkio aktibo digitalen eremuan 

zerga betebeharrak behar bezala betetzen direla bermatzeko. 

